
উভয় সঙ্কট।
২৭



 আমি তখন পকেট হইতে দুইটী টাকা বাহির করিয়া আবদুলের হস্তে গুঁজিয়া দিয়া কহিলাম,—“দেখ, এখন তোমায় দুই টাকা দিতেছি, আর তুমি যে বাড়ীতে সেই সওয়ারীদের রাখিয়া আসিয়াছ, সেই বাড়ী দেখাইয়া দিলে, তোমায় আর ৩৲ তিন টাকা দিব।”

 আবদুল টাকার মোহিনীশক্তিতে বশীভূত হইয়া, আমার নিকট হইতে সেই দুই টাকা গ্রহণ করিল। তখন আমি তাহাকে একে একে নিম্নলিখিত প্রশ্ন করিতে লাগিলাম।

 আমি। সওয়ারী কয়জন ছিল?

 আব। দুইজন; একজন পুরুষ আর একজন স্ত্রীলোক।

 আমি। তুমি নিজেই সেই বস্তির গলির মধ্যে গাড়ী লইয়া গিয়াছিলে, না অন্য স্থান হইতে কেহ তোমায় ঐ স্থানে ডাকিয়া আনে?

 আব। সেই পুরুষ আমায় মেছুয়াবাজার স্ট্রীট হইতে ভাড়া করিয়া সেই বস্তির গলির মধ্যে লইয়া যায়।

 আমি। সে পুরুষ হিন্দু না মুসলমান—তুমি সে কথা বলিতে পার কি?

 আব। পারি,—লোকটা মুসলমান।

 আমি। আচ্ছা, তাহার চেহারা কি রকম?

 আব। তাহার চেহারাখানা মাফিক সই, রংটা খুব ফরসা নয়, বরং একটু ময়লা হইবে।

 আমি। আচ্ছা, তার দেহখানা লম্বা না বেঁটে?

 আব। বেঁটে নয়— বরং লম্বা হইবে।

 আমি। আচ্ছা,মুসলমান বলিয়া কি করিয়া জানিতে পারিলে?

